
BIZNES BIRLASHUVDA BUXGALTERIYA 
HISOBI VA AUDITNI TAKOMILLASHTIRISH 

YO‘NALISHLARI
Hamroyeva Zuhra Amiral qizi

TDIU, Moliyaviy hisob va hisobot o‘qituvchisi

Xayitboyeva Laylo Oybekovna
TDIU, Moliyaviy hisob va hisobot o‘qituvchisi

Mirzarayimov Sardorbek Ravshanovich

Annotatsiya: Ushbu maqolada biznes birlashuvlar jarayonida buxgalteriya hisobi va auditni tashkil etish masalalari 
yoritilgan. Birlashayotgan kompaniyalar moliyaviy hisobotlarini muvofiqlashtirish zaruriyati buxgalteriya standartlariga 
moslashishni taqozo etadi. Shuningdek, biznes birlashuv doirasida aktivlar va majburiyatlarni baholash hamda goodwillni 
hisoblash muhim ahamiyat kasb etadi. Audit jarayonida esa birlashuvga oid moliyaviy axborotning haqqoniyligini 
aniqlash dolzarb vazifalardan biri sifatida ko‘riladi. Maqolada xalqaro moliyaviy hisobot standartlarining roli tahlil qilinadi. 
Buxgalteriya va audit tizimini takomillashtirish orqali investorlarga aniq va ishonchli axborot yetkazilishi mumkin. Tadqiqot 
natijalari asosida amaliy tavsiyalar ishlab chiqilgan.

Kalit soʻzlar: biznes birlashuvi, buxgalteriya hisobi, audit, moliyaviy hisobot, xalqaro standartlar, aktivlar va majburiyatlar, 
moliyaviy axborotning haqqoniyligi.
Abstract: This article explores the organization of accounting and auditing in the context of business mergers. The 
harmonization of financial statements of merging companies requires compliance with accounting standards. Evaluating 
assets and liabilities and calculating goodwill play a crucial role in business combinations. One of the urgent tasks of the 
audit process is to determine the reliability of financial information related to the merger. The article also examines the 
role of International Financial Reporting Standards (IFRS). Enhancing the accounting and auditing system ensures the 
provision of accurate and reliable information to investors. Based on the research results, practical recommendations 
have been developed.

Key words: business merger, accounting, audit, financial reporting, international standards, assets and liabilities, reliability 
of financial information.
Аннотация: В данной статье рассматриваются вопросы организации бухгалтерского учета и аудита в процессе 
слияния бизнеса. Необходимость согласования финансовой отчетности объединяющихся компаний требует 
адаптации к бухгалтерским стандартам. В условиях бизнес-слияния особое значение приобретает оценка активов 
и обязательств, а также расчет гудвилла. Одной из актуальных задач аудита является определение достоверности 
финансовой информации, связанной со слиянием. В статье также проанализирована роль международных 
стандартов финансовой отчетности. Совершенствование систем бухгалтерского учета и аудита позволяет 
обеспечить инвесторов точной и достоверной информацией. На основе результатов исследования разработаны 
практические рекомендации.

Ключевые слова: слияние бизнеса, бухгалтерский учет, аудит, финансовая отчетность, международные стандарты, 
активы и обязательства, достоверность финансовой информации.

K I R I S H
Bugungi kunda iqtisodiyotning globallashuvi va raqobatbardosh muhitning kuchayishi sharoitida korxonalar 

o‘z faoliyatini kengaytirish, resurslardan samarali foydalanish va bozor ulushini oshirish maqsadida turli 
shakllardagi biznes birlashuvlarga intilmoqda. Bunday birlashuvlar – qo‘shilish, sotib olish yoki konsolidatsiya 
shaklida bo‘lishi mumkin bo‘lib, ular moliyaviy hisobotlarni tayyorlash va audit jarayonlariga yangi yondashuvlarni 
talab etadi.

Biznes birlashuvlar natijasida yuzaga keladigan moliyaviy operatsiyalarni to‘g‘ri aks ettirish, aktivlar va 
majburiyatlarni baholash, goodwill (nomsiz aktiv) ni aniqlash kabi masalalar buxgalteriya hisobi va auditning 
dolzarb yo‘nalishlariga aylanmoqda. Xususan, birlashuv jarayonida moliyaviy axborotning haqqoniyligini 
ta’minlash, manfaatdor tomonlarga ishonchli ma’lumotlar yetkazish va moliyaviy xatoliklarning oldini olish 
muhim ahamiyat kasb etadi.

O‘zbekiston Respublikasida buxgalteriya hisobi va audit sohalarini rivojlantirish, ularni xalqaro standartlarga 
moslashtirish bo‘yicha qator islohotlar amalga oshirilmoqda. Xususan, buxgalteriya hisobi va auditning nazariy 
asoslari, korxonalarda aktivlar, majburiyatlar, xususiy kapital hisobini yuritish, moliyaviy hisobotni tuzish tartibi, 
shuningdek audit nazariyasi, uning umumiy metodologiyasi va tashkil qilinishi, audit natijalarini umumlashtirish, 
rasmiylashtirish va tadbiq etish 2020–2025-yillarda qabul qilingan qonunlar va boshqa me’yoriy hujjatlarga 
muvofiq yoritilgan.

Shuningdek, buxgalteriya hisobi va auditning iqtisodiyotdagi o‘rni alohida e’tiborga loyiq. Buxgalteriya 
hisobi iqtisodiy jarayonlarni hujjatlashtirish va ularga tegishli tahlillarni amalga oshirish orqali korxonalar 
faoliyatini samarali boshqarishda muhim vosita sifatida xizmat qiladi. Audit esa buxgalteriya ma’lumotlarining 
ishonchliligini ta’minlash va moliyaviy xatolarning oldini olishga yordam beradi.1

Ushbu maqolada biznes birlashuvlar jarayonida buxgalteriya hisobi va auditni takomillashtirish yo‘nalishlari, 
xalqaro moliyaviy hisobot standartlarini joriy etishning ahamiyati, shuningdek O‘zbekiston tajribasida bu 
sohalarni rivojlantirish istiqbollari tahlil qilinadi.

M A V Z U G A  O I D  A D A B I Y O T L A R  S H A R H I
Biznes birlashuvlar sharoitida buxgalteriya hisobi va auditning roli bo‘yicha xalqaro tadqiqotlarda aktivlar 

va majburiyatlarni adolatli baholash, goodwillni aniqlash hamda moliyaviy hisobotlarni uyg‘unlashtirish muhim 
masala sifatida ko‘riladi. Miller va Bahnson birlashgan kompaniyalarda hisob siyosatini standartlashtirish 
zarurligini ta’kidlagan. Ball va Shivakumar moliyaviy hisobotlarning shaffofligi auditorlik ishonchliligini oshirishini 
ko‘rsatgan. O‘zbekistonda esa Isroilov, Mahmudov va Melisovlarning tadqiqotlari bu jarayonni xalqaro 
standartlarga moslashtirish zarurligini asoslab bergan.

T A D Q I Q O T  M E T O D O L O G I YA S I
Ushbu tadqiqotda ma’lumotlar ilmiy adabiyotlar tahlili, milliy va xalqaro me’yoriy hujjatlar sharhi hamda 

mavjud statistik ko‘rsatkichlar asosida yig‘ildi. Olingan ma’lumotlar taqqoslash, kontent tahlili va mantiqiy tahlil 
usullari orqali o‘rganilib, biznes birlashuvlar sharoitida buxgalteriya hisobi va audit tizimidagi muammolar va 
takomillashtirish yo‘nalishlari aniqlab berildi.

T A H L I L  V A  N A T I J A L A R
Biznes birlashuvlar – bu ikki yoki undan ortiq xo‘jalik yurituvchi subyektlarning birgalikda faoliyat yuritish 

yoki yagona iqtisodiy tizim ostida birlashishidir. Ushbu jarayonlar natijasida moliyaviy hisobot va audit tizimlarida 
bir qator murakkabliklar yuzaga keladi. Ayniqsa, birlashayotgan subyektlarning buxgalteriya siyosati, moliyaviy 
hisobot uslublari va hisob yuritish tizimlarining turlicha bo‘lishi amaliyotda sezilarli muammolarni keltirib 
chiqaradi. Shu bois biznes birlashuvlar jarayonida buxgalteriya hisobi va auditni takomillashtirish zarurati paydo 
bo‘ladi.

Birinchidan, buxgalteriya hisobi doirasida aktivlar va majburiyatlarning qayta baholanishi, yagona hisob 
siyosatiga o‘tish va moliyaviy hisobotlarni xalqaro standartlar (IFRS) asosida shakllantirish eng muhim 
masalalardan biridir. Goodwill (nomsiz aktiv) hisobini yuritish, shuningdek sotib olingan subyekt aktivlarining 
adolatli qiymatini aniqlash buxgalteriya tizimida yuqori darajadagi aniqlik va metodologik yondashuvni talab etadi. 
Ushbu masala keng yoritilgan bo‘lib, unda biznes jarayonlaridagi buxgalteriya amaliyotlarini standartlashtirish 
zarurati ta’kidlangan.2

Ikkinchidan, audit jarayoni ham biznes birlashuvlardan so‘ng yangi ko‘rinish kasb etadi. Auditorlar 
moliyaviy axborotlarning ishonchliligi va birlashuvlar natijasida yuzaga kelgan hisob elementlarining 
qonuniyligini tekshiradilar. Auditda risklarni baholash, firibgarlik holatlarining oldini olish, moliyaviy hisobotdagi 
konsolidatsiyalashgan ma’lumotlarning haqqoniyligini ta’minlash muhim hisoblanadi. Birlashuvdan so‘ng 
auditorlar faoliyatini avtomatlashtirilgan tizimlar bilan uyg‘unlashtirish, zamonaviy texnologiyalar (masalan, data 
analytics, sun’iy intellekt (AI), blockchain) yordamida monitoring o‘tkazish katta ahamiyat kasb etadi.

1	 Mahmudov J, Melisov M. Buxgalteriya hisobi va auditning iqtisodiyotdagi o‘rni. Modern education and development. 2025
2	 Isroilov B, Xajimuratov N, Ibragimov B. Biznesda buxgalteriya hisobi. O‘quv qo‘llanma. Toshkent-2021

Uchinchidan, biznes birlashuvlar moliyaviy boshqaruv va strategik rejalashtirish tizimiga ham ta’sir ko‘rsatadi. 
Bu borada raqamli transformatsiya jarayonlari muhim rol o‘ynaydi. Raqamli texnologiyalar, xususan ERP 
tizimlari, moliyaviy hisobotlarni tezkor va ishonchli yuritish, real vaqt rejimida monitoring qilish imkonini yaratadi. 
SIES.uz nashrida (2022) ta’kidlanishicha, elektron buxgalteriya va moliyaviy avtomatlashtirish vositalarining 
joriy etilishi auditorlik ishini sezilarli darajada takomillashtiradi va inson xatosi ehtimolini kamaytiradi.3

To‘rtinchidan, milliy va xalqaro qonunchilik talablari o‘rtasidagi farqlarni bartaraf etish uchun biznes 
subyektlari buxgalteriya hisobini Xalqaro moliyaviy hisobot standartlari (XMHS) asosida yuritishga o‘tishlari 
zarur. Bu o‘zgarishlar auditorlar uchun ham yangi yondashuvlarni talab qiladi. O‘zbekistonda bu yo‘nalishda 
bir qator me’yoriy-huquqiy hujjatlar qabul qilinmoqda. “Biznesda buxgalteriya hisobi” o‘quv qo‘llanmasida 
qayd etilishicha, mamlakatimizda buxgalteriya va audit tizimini xalqaro standartlarga moslashtirish bo‘yicha 
bosqichma-bosqich islohotlar olib borilmoqda.4

Beshinchidan, birlashuvdan so‘ng konsolidatsiyalashgan hisobot tuzish mexanizmlarini joriy etish talab 
etiladi. Konsolidatsiyalashgan hisobot – guruhga kiruvchi barcha kompaniyalar moliyaviy natijalarini yagona 
ko‘rinishda aks ettiruvchi hujjat bo‘lib, u orqali investorlar va manfaatdor tomonlar kompaniya holatini yaxlit 
tarzda baholay oladi.

Oltinchidan, inson kapitali va buxgalter mutaxassislarining kasbiy salohiyati ham muhim ahamiyatga 
ega. Birlashuvlar natijasida buxgalterlar yangi tizimlarga moslashishlari, xalqaro standartlarni chuqur bilishlari 
hamda zamonaviy texnologiyalar bilan ishlash ko‘nikmalariga ega bo‘lishlari zarur. Buning uchun doimiy malaka 
oshirish kurslari, sertifikatlash tizimi va kasbiy rivojlanish dasturlarini yo‘lga qo‘yish muhim ahamiyat kasb etadi.

Oxir-oqibatda, biznes birlashuvlar sharoitida buxgalteriya hisobini takomillashtirish – bu faqat moliyaviy 
natijalarni aks ettirish vositasi emas, balki strategik qarorlar qabul qilishda tayanch rol o‘ynovchi vositadir. Audit 
esa biznesning iqtisodiy barqarorligi va ishonchliligini ta’minlashda muhim kafolat mexanizmidir.

X U L O S A  V A  T A K L I F L A R
Biznes birlashuvlar zamonaviy iqtisodiyotda kompaniyalar o‘z raqobatbardoshligini oshirish, moliyaviy 

barqarorlikka erishish va bozor ulushini kengaytirish maqsadida keng qo‘llayotgan strategik harakatlardan 
biridir. Ushbu jarayon, tabiiyki, buxgalteriya hisobi va audit tizimlarida jiddiy o‘zgarishlarni talab qiladi. Maqolada 
ko‘rib chiqilganidek, birlashuvlar natijasida tashkilotlar moliyaviy axborotni konsolidatsiyalangan holda taqdim 
etishlari, mol-mulk va majburiyatlarni adolatli qiymatda baholashlari, shuningdek hisob siyosatini yagona 
shaklga keltirishlari zarur bo‘ladi.

Birinchidan, buxgalteriya hisobi tizimining takomillashtirilishi uchun Xalqaro moliyaviy hisobot standartlariga 
(XMHS) moslashish muhim ahamiyat kasb etadi. Bu orqali turli mamlakatlarda faoliyat yurituvchi korxonalar 
moliyaviy axborotlarining shaffofligi va taqqoslanuvchanligi ta’minlanadi. Ayniqsa, goodwill (nomsiz aktivlar), 
moliyaviy asbob-uskunalar, qo‘shma korxonalar va ulushli investitsiyalar bo‘yicha hisob yuritishning aniqligi 
investorlar va manfaatdor tomonlar uchun strategik qarorlar qabul qilishda hal qiluvchi omildir.

Ikkinchidan, auditorlik faoliyatida ham yangicha yondashuvlar zarurati ortmoqda. Auditorlar nafaqat 
an’anaviy moliyaviy tekshiruvlarni, balki raqamli transformatsiyalangan muhitda faoliyat yuritayotgan 
korxonalarda ichki nazorat, axborot tizimlari xavfsizligi va konsolidatsiyalashgan hisobotlarning haqqoniyligini 
baholashga tayyor bo‘lishlari kerak. Shuningdek, sun’iy intellekt, katta hajmdagi ma’lumotlar (Big Data) va 
boshqa texnologik yechimlar auditorlik ishlarining sifatini oshirishda muhim vositaga aylanmoqda.

Uchinchidan, biznes birlashuvlarda buxgalteriya hisobi va auditni muvaffaqiyatli amalga oshirish uchun 
zarur bo‘lgan muhim omillardan biri bu – inson kapitalidir. Kasbiy malakali, xalqaro standartlarni chuqur biladigan 
va axborot texnologiyalari bilan ishlash ko‘nikmasiga ega buxgalter va auditorlarni tayyorlash zarurati dolzarb 
bo‘lib qolmoqda. Bu borada oliy ta’lim muassasalari, professional assotsiatsiyalar va korxonalar o‘rtasidagi 
hamkorlik alohida ahamiyat kasb etadi.

To‘rtinchidan, me’yoriy-huquqiy asoslarning takomillashuvi biznes birlashuvlarda moliyaviy hisobot 
yuritish va audit xizmatlarini zamonaviy talablarga moslashtirishda muhim omil bo‘lib xizmat qiladi. Bu borada 
O‘zbekiston Respublikasida qabul qilinayotgan qonunlar, nizomlar va normativ hujjatlar milliy amaliyotni xalqaro 
standartlarga yaqinlashtirish yo‘lida muhim asos bo‘lmoqda. Jumladan, O‘zbekiston Respublikasining 2016-yil 
13-apreldagi “Buxgalteriya hisobi to‘g‘risida”gi O‘RQ-404-sonli5 Qonuni hamda O‘zbekiston Respublikasining 
2021-yil 25-fevraldagi “Audit faoliyati to‘g‘risida”gi O‘RQ-677-sonli6 Qonunlar sohani tartibga s-yil olishda muhim 
huquqiy zaminni yaratadi.

3	 Urazov K.B. Buxgalteriya hisobi va audit. O‘quv qo‘llanma. Toshkent “O‘qituvchi”-2004
4	 Biznesda buxgalteriya hisobi. O‘quv qo‘llanma. Darslik 2-qism. Toshkent -2022 
5	 O‘zbekiston Respublikasining 2016-yil 13-apreldagi “Buxgalteriya hisobi to‘g‘risida”gi O‘RQ-404-sonli Qonun: https://lex.uz/ru/docs/-

2931253 
6	 O‘zbekiston Respublikasining 2021-yil 25-fevraldagi “Audit faoliyati to‘g‘risida”gi O‘RQ-677-sonli Qonun: https://lex.uz/docs/-5307886 

Yuqoridagilardan kelib chiqib, quyidagi amaliy tavsiyalarni ilgari surish mumkin:
Buxgalterlar va auditorlar uchun doimiy kasbiy malaka oshirish dasturlarini tashkil etish va ularni xalqaro 

sertifikatlash tizimlariga jalb etish;
Birlashgan biznes tuzilmalarda hisob siyosatini yagona va shaffof qilish uchun xalqaro standartlarga 

asoslangan metodikalar ishlab chiqish;
Konsolidatsiyalangan moliyaviy hisobotlarni shakllantirishda avtomatlashtirilgan ERP tizimlaridan keng 

foydalanish;
Audit jarayonida sun’iy intellekt va ma’lumotlar tahlili texnologiyalaridan foydalanishni kengaytirish;
Buxgalteriya va audit sohasiga doir milliy qonunchilikni xalqaro talablar bilan uyg‘unlashtirish.
Xulosa qilib aytganda, biznes birlashuvlarda buxgalteriya hisobi va auditni takomillashtirish – bu 

korxonaning moliyaviy shaffofligi, barqarorligi va investorlar ishonchini oshirishning eng muhim omillaridan 
biridir. Mazkur yo‘nalishda olib borilayotgan islohotlar nafaqat milliy iqtisodiyot, balki xalqaro biznes maydonida 
ham muvaffaqiyatli integratsiyalashuvga xizmat qiladi.

